LODOLA

Canzun d’affons

Affons train carpella el vent.

In neidi resplend’en clarezia

e piarda peis’e direzia,

stezza e sgola naven.

“Jeu vai fatg ord in crap in utschi,

igl ei ina biala lodola,

crei mumma, ella viva e sgola!

Tgisà sch’ella tuorna in di?”

“Ella maina tuorn’en tiu maun,

mo resta adina maneivla,

libra ed engrazieivla,

ella conta vi leu sur il plaun.”

Gl’affon teidla e mira el vent.

El auda egl ault sia lodola

e vesa ch’ell’ei libra e sgola

maneivl’e tuttina naven.

